
Esterilizazioa, pobreziaren kontrako irtenbide gisa 

Kolonbiako Gizarte Babeserako Ministerioak 3.000 emakumeri estekatu nahi dizkie tronpak 

arantxa elizegi 
Lau seme-alaba baino gehiago dituzten emakumeak esterilizatzeko kanpainahasi du Kolonbiako Gizarte Babeserako Ministerioak, Cucuta eta Roncesvalles hirietan. Iaz 200 emakume inguru esterilizatu zituzten kanpaina horren barruan. Aurtengo urte bukaerarako 3.000 izango dira. Helburua pobrezia amaitzea dela diote. Emakumearen Parte- Hartzerako eta Zuzentasunerako idazkari Olga Cristina Jaimesen arabera, neurria «beharrezkoa» da, emakume txiro askok hamar seme-alaba baino gehiago dituztelako. 

Egitasmoa giza eskubideen aurkakoa dela eta tronpen estekadura ez dela pobrezia bukatzeko sistema salatu zuen Nazio Batuen Erakundeak. Profamilia erakundeko buru Maria Isabel Plataren arabera, baliabiderik eza da arazorik larriena. «Ez daukate informazio nahikorik, ezta dagoen hori eskuratzeko baliabiderik ere». Eliza katolikoak ere gogor kritikatu zuen proiektua, giza askatasunen aurkakoa dela esanez. 
Antisorgailuak 

Lehen aldiz, antisorgailuen aldeko kanpaina bultzatuko du Bogotak, nahigabeko haurdunaldiak saihesteko. Gizarte Babeserako ministro Diego Palacioren arabera, nerabeak geroz eta lehenago dituzte lehen sexu harremanak, baina sexualitateri buruz duten informazioa geroz eta eskasagoa da. Nahigabeko haurdunaldiak %19tik %14ra jaistea da xedea. 

«Gaia eztabaidatzea eta nerabeak informatzea da garrantzitsuena», nabarmendu zuen Gizarte Babeserako Osasun Publikoko zuzendari Ana Cristina Gonzalezek. 

Emakumearen eskubide eta askatasunen aurkako politika da» 

a. e. 
Cucutako Udalak bultzatutakoa emakumeen askatasunen aurkako politika dela salatu du UNFPA Nazio Batuetako Herritarren Funtsak. Lucy Wartenberg UNFPAko Kolonbiarako ordezkaria da. Haren esanetan, agintariek herritarren esku utzi behar dute erabakia, ezin dute politika jakin bat bultzatu. 

Zer politika bultzatu dute orain arte? 
Estatua giza eskubideetan oinarritu da orain arte, ugalketarekin lotutako zerbitzuak bultzatzeko. Kasu honetan, ordea, politika hau emakumearen eskubide eta askatasunen aurkakoa da. Zenbait erietxetan ez dute antisorgailuen inguruan informazio egokia eskaintzen. Ez dute beste metodorik erabiltzeko aukerarik ere eskaintzen, baliabiderik ez dutelako. 
Zein da Gobernuaren jarrera? 

Egitasmoa aztertzen ari da. Oraindik ez du erabakirik hartu. Aldiz, udaletako agintariak esterilizazioa bultzatzen ari dira. 

Erabakia borondatezkoa dela diote. 
Aztertu egin beharko litzateke kasu hauetan emakumeak beren borondatez joaten diren. Beste aukeren berri ere ematen zaie batzuetan, baina honi garrantzia berezia ematen diote agintariek, eta horrek eragina izan dezake erabakitzeko orduan. Aldiz, pilula hartzea edo kondoia erabiltzea hautatuz gero, erietxeak ezin dio horrelakorik eman, ez duelako. 
Zer gertatzen da gazteekin? 

Gazteak dira haur gehien dutenak, eta horientzako ez dago beste aukerarik. Gazte askok hiru edo lau seme-alaba dituzte 20 urterekin. Onartezina da 20 urteko emakume bati irtenbide gisa tronpen estekadura egitea eskaintzea. 

Zein da, zure ustez, irtenbiderik egokiena? 

Adin batera ailegatu diren emakumeei esterilizazioaren aukera eskaintzea ez zaigu gaizki iruditzen, baina 20 urteko gazte bati beste zerbait eskaini behar diote. Haien beharrak kontuan hartuta hartu behar dute erabakia. Bestalde, horrelako sistemak emakumeak soilik hartu dituzte kontuan. Ez dute halako indarra jarri gizonen esterilizazioak bultzatzeko. Badirudi emakumeak direla antisorgailuak erabili behar dituztenak. 
Urte bukaerarako 3.000 emakume esterilizatu nahi dituzte. 

Horrelako gaiez ari garenean gobernu batek ezin ditu kuotak eduki. Gizakiez ari gara eta gizakiek aukeratzeko eskubidea dute. Ez da nahikoa metodo bat eskaintzea. Horiei buruzko informazioa ere eman behar da. 

Oraingoz Cucutan soilik jarri dute martxan proiektu hori. Baina zer gertatuko litzateke Kolonbia osoan jarriko balute martxan? 

Ez dut uste Bogotako gobernuak halako zerbait egingo duenik. Ezin dute esterilizazio politika bultzatu pobreziari aurre egiteko. Pobreei jaiotzea galaraziz ez dugu pobrezia behin betiko desagerraraziko. Atzerapauso handia da. Kolonbia aitzindaria izan da antisorgailuekin eta ugalketarekin lotutako osasunari dagokionez. Honekin 30 urte egin dugu atzera. 
